КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Военнӧй конфликтъяс дырйи либӧ 
тайӧ конфликтъяс вӧсна лоан лёкторъяс серти,
 а сідзжӧ муниципалитетъяс костын да дінмуын неминучаяс
лоны вермӧм либӧ налӧн лоӧм серти 
Коми Республикаса олысьясӧс тӧдмӧдан да налы юӧртан 
система йылысь положение вынсьӧдӧм йылысь
“Вӧр-ва да техногеннӧй сяма неминучаясысь Коми Республикаса олысьясӧс да мутасъяс видзӧм йылысь”, “Войтырӧс дорйӧм йылысь” федеральнӧй оланпасъяс серти Коми Республикаса Веськӧдлан котыр шуис:
1. Вынсьӧдны Военнӧй конфликтъяс дырйи либӧ тайӧ конфликтъяс вӧсна лоан лёкторъяс серти, а сідзжӧ муниципалитетъяс костын да дінмуын неминучаяс лоны вермӧм либӧ налӧн лоӧм серти Коми Республикаса олысьясӧс тӧдмӧдан да налы юӧртан система йылысь положение 1 №-а содтӧд серти.
2. Вӧзйыны Коми Республикаын меставывса асвеськӧдлан органъяслы:
1) лӧсьӧдны муниципальнӧй юкӧнса олысьясӧс тӧдмӧдан да налы юӧртан пӧрадоккӧд йитчӧм юкӧнын нормативнӧй инӧда актъяссӧ тайӧ шуӧм серти;
2) федеральнӧй оланпасъяс да Россия Федерацияса мукӧд нормативнӧй инӧда акт серти урчитны (дасьтыны) муниципальнӧй юкӧнса олысьясӧс тӧдмӧдан да налы юӧртан система артмӧдан да сійӧс вӧдитчыны пыр дасьӧн кутан пӧрадок;
3) федеральнӧй оланпасъяс да Россия Федерацияса мукӧд нормативнӧй инӧда акт серти урчитны (дасьтыны) муниципальнӧй юкӧнса олысьясӧс тӧдмӧдан да налы юӧртан системалысь дасьлун прӧверитӧмсӧ котыртан да нуӧдан пӧрадок;
4) Россия Федерацияса нормативнӧй инӧда актъяс серти урчитны муниципальнӧй юкӧнса олысьясӧс тӧдмӧдан мобильнӧй техническӧй средствояслӧн видзасъяслысь номенклатурасӧ, йӧрышъяссӧ, найӧс артмӧдан да наӧн вӧдитчан пӧрадок.
3. Вӧзйыны организацияяслы, кодъяс меститчӧны Коми Республика мутасын да уджӧдӧны ӧпасносьт серти I да II классъяса ӧпаснӧй производственнӧй объектъяс, радиация боксянь торйӧн ёна ӧпаснӧй да ядернӧя торйӧн ёна ӧпаснӧй производствояс да объектъяс, вывті ёна ӧпаснӧй гидротехническӧй сооружениеяс да ёна ӧпаснӧй гидротехническӧй сооружениеяс;
1) лӧсьӧдны олысьясӧс тӧдмӧдан да налы юӧртан пӧрадоккӧд йитчӧм юкӧнын нормативнӧй инӧда актъяссӧ тайӧ шуӧм серти;
2) федеральнӧй оланпасъяс да Россия Федерацияса мукӧд нормативнӧй инӧда акт серти объектъясын урчитны (дасьтыны) олысьясӧс  тӧдмӧдан да налы юӧртан система артмӧдан да сійӧс вӧдитчыны пыр дасьӧн кутан пӧрадок;
3) федеральнӧй оланпасъяс да Россия Федерацияса мукӧд нормативнӧй инӧда акт серти объектын урчитны (дасьтыны) тӧдмӧдан системалысь дасьлун прӧверитӧмсӧ котыртан да нуӧдан пӧрадок;
4) Россия Федерацияса нормативнӧй инӧда актъяс серти урчитны мобильнӧй техническӧй средствояслӧн резервъяслысь номенклатурасӧ, йӧрышъяссӧ, найӧс артмӧдан да наӧн вӧдитчан пӧрадок.
4. Лыддьыны вынтӧмӧн Коми Республикаса Веськӧдлан котырлысь ӧткымын помшуӧм 2 №-а содтӧдын индӧм лыддьӧг серти.
5. Тайӧ шуӧмсӧ олӧмӧ пӧртӧм бӧрся видзӧдны Коми Республикаса Веськӧдлан котырӧн Юрнуӧдысьӧс вежысьлы, коді кывкутана могъяс юклӧм серти ладмӧдӧ Коми Республикаса олӧмӧ пӧртысь власьт органъяслысь Коми Республика мутасын войтырӧс доръян, пӧжарысь видзчысян, олысьясӧс да мутасъяс неминучаясысь видзан юкӧнын ӧтувъя канму политика збыльмӧдан юалӧмъяс серти уджсӧ.
6. Тайӧ шуӧмыс вынсялӧ сійӧс официальнӧя йӧзӧдан лунсянь.
Коми Республикаса Веськӧдлан котырӧн
Юрнуӧдысьӧс Медводдза вежысь 

Сыктывкар 
2019 вося ода-кора тӧлысь 21 лун
244 № 
ВЫНСЬӦДӦМА
Коми Республикаса Веськӧдлан котырлӧн
2019 во ода-кора тӧлысь 21 лунся 244 №-а шуӧмӧн
(1 №-а содтӧд)
Военнӧй конфликтъяс дырйи либӧ тайӧ конфликтъяс вӧсна лоан лёкторъяс серти, а сідзжӧ муниципалитетъяс костын да дінмуын 
неминучаяс лоны вермӧм либӧ налӧн лоӧм серти 
Коми Республикаса олысьясӧс тӧдмӧдан да налы юӧртан система йылысь
ПОЛОЖЕНИЕ
1. Панас
1. Военнӧй конфликтъяс дырйи либӧ тайӧ конфликтъяс вӧсна лоан лёкторъяс серти, а сідзжӧ муниципалитетъяс костын да дінмуын неминучаяс лоны вермӧм либӧ налӧн лоӧм серти Коми Республикаса олысьясӧс тӧдмӧдан да налы юӧртан система йылысь положениесӧ (водзӧ – Положение) дасьтӧма “Вӧр-ва да техногеннӧй сяма неминучаясысь олысьясӧс да мутасъяс видзӧм йылысь” 1994 во ӧшым тӧлысь 21 лунся     68-ФЗ №-а, “Ӧпаснӧй производственнӧй объектъяслӧн промышленнӧй видзчысянлун йылысь” 1997 во сора тӧлысь 21 лунся 116-ФЗ №-а, “Войтырӧс дорйӧм йылысь” 1998 во урасьӧм тӧлысь 12 лунся 28-ФЗ №-а, “Связь йылысь” 2003 во сора тӧлысь 7 лунся 126-ФЗ №-а федеральнӧй оланпасъяс серти, “Йӧзӧс юӧртан средствояс йылысь” 1991 во ӧшым тӧлысь 27 лунся 2124-1 №-а Россия Федерацияса Оланпасӧн, “Олысьясӧс неминучаяс лоны вермӧм либӧ налӧн лоӧм серти экстреннӧя тӧдмӧдан комплекснӧй система артмӧдӧм йылысь” Россия Федерацияса Президентлӧн 2012 во вӧльгым тӧлысь 13 лунся 1522 №-а Индӧд, “Мирнӧй да военнӧй кадся неминучаяс дырйи Россия Федерацияса олысьясӧс тӧдмӧдӧм да налы юӧртӧм вылӧ уджалысь радиовещательнӧй да телевизионнӧй станцияясӧн вӧдитчан пӧрадок йылысь положение вынсьӧдӧм йылысь” Министръяс Сӧветлӧн – Россия Федерацияса Веськӧдлан котырлӧн 1993 во рака тӧлысь 1 лунся 177 №-а, “Лёктор вӧчны вермысь объектъяс меститан районъясын тӧдмӧдан локальнӧй системаяс артмӧдӧм йылысь” Министръяс Сӧветлӧн – Россия Федерацияса Веськӧдлан котырлӧн 1993 во рака тӧлысь 1 лунся 178 №-а шуӧмъяс, “Неминучаясысь ӧлӧдан да найӧс бырӧдан ӧтувъя канму система йылысь” Россия Федерацияса Веськӧдлан котырлӧн 2003 во ӧшым тӧлысь 30 лунся 794 №-а шуӧм серти, олысьясӧс мирнӧй да военнӧй кадӧ неминучаясы лоны вермӧм либӧ налӧн лоӧм серти ас кадӧ тӧдмӧдӧмсӧ могмӧдан мераяс йылысь Россия Федерацияса Веськӧдлан котырлӧн 2003 во йирым тӧлысь 25 лунся 1544-р №-а тшӧктӧм серти, “Вӧр-ва да техногеннӧй сяма неминучаясысь Коми Республикаса олысьясӧс да мутасъяс видзӧм йылысь” 1999 во йирым тӧлысь 19 лунся 48-РЗ №-а, “Коми Республикаын войтырӧс доръян юкӧнын юалӧмъяс ладмӧдӧм йылысь” 2017 во ӧшым тӧлысь 7 лунся 86-РЗ №-а Коми Республикаса оланпасъясӧн, Россияса МЧС-лӧн 422 №-а, Россияса юӧр сетан да связь министерстволӧн 90 №-а, “Олысьясӧс тӧдмӧдан системаяс йылысь положение вынсьӧдӧм йылысь” Россияса культура министерстволӧн 2006 во сора тӧлысь 25 лунся 376 №-а, Россияса МЧС-лӧн 461 №-а, Россияса ПДМ-лӧн 494 №-а, “Россия Федерацияса субъектъясын местаясын, кӧні овлӧ уна йӧз, олысьяслы юӧртан да найӧс тӧдмӧдан ӧнія техническӧй средствояс артмӧдігӧн да найӧс уджӧдӧмсӧ котыртігӧн уджсӧ ладмӧдысь комиссияяс йылысь” Россияса ФБС-лӧн 2016 во моз тӧлысь 29 лунся 521  №-а тшӧктӧдъясӧн.
2. Положениеыс урчитӧ военнӧй конфликтъяс дырйи либӧ тайӧ конфликтъяс вӧсна лоан лёкторъяс серти, а сідзжӧ вӧр-ва да техногеннӧй сяма неминучаяс лоны вермӧм либӧ налӧн лоӧм серти Коми Республикаса олысьясӧс тӧдмӧдан да налы юӧртан системалысь тэчассӧ, коланлунсӧ да могъяссӧ, а сідзжӧ сыӧн вӧдитчан да сійӧс пыр дасьӧн кутан пӧрадоксӧ (водзӧ – Коми Республикаса олысьясӧс тӧдмӧдан да налы юӧртан система).
3. Положениелӧн выныс паськалӧ Коми Республикаса канму власьт органъяслӧн, Коми Республикаын меставывса асвеськӧдлан органъяслӧн, а сідзжӧ предприятиеяслӧн, учреждениеяслӧн да организацияяслӧн, налӧн котыртан-инӧда формаяс вылӧ видзӧдтӧг, Коми Республикаса олысьясӧс тӧдмӧдӧмсӧ да налы юӧртӧмсӧ котыртігӧн артмӧм йитӧдъяс вылӧ.
4. Кыввежӧртасъясӧн, кутшӧмъясӧн вӧдитчӧны тайӧ Положениеын, вӧдитчӧны “Вӧр-ва да техногеннӧй сяма неминучаясысь ӧлысьясӧс да мутасъяс видзӧм йылысь” 1994 во ӧшым тӧлысь 21 лунся 68-ФЗ №-а да “Войтырӧс дорйӧм йылысь” 1998 во урасьӧм тӧлысь 12 лунся 28-ФЗ №-а федеральнӧй оланпасъясӧн индӧм вежӧртасъясын.
II. Коми Республикаса олысьясӧс тӧдмӧдан
да налы юӧртан системалӧн тэчас, коланлун да характеристикаяс
5. Коми Республикаса олысьясӧс тӧдмӧдан да налы юӧртан система котыртӧ да техническӧя ӧтувтӧ связь да тӧдмӧдан вынъяс, средствояс, телерадиовещание да связь везъяс, мыйяс отсӧгӧн олысьясӧдз, веськӧдлан органъясӧдз да войтырӧс доръян да неминучаясысь ӧлӧдан да найӧс бырӧдан ӧтувъя канму системаса вынъясӧдз (водзӧ – РСЧС) тӧдмӧдан сигналъясыс да юӧрыс воӧ.
6. Коми Республикаса олысьясӧс тӧдмӧдан да налы юӧртан системаӧ пырӧ:
1) ӧтиласянь юӧртан дінму автоматизируйтӧм система;
2) олысьясӧс экстреннӧя тӧдмӧдан комплекснӧй система (водзӧ – ОЭТКС);
3) войтырӧс дорйӧмӧн веськӧдлан органъясса да Неминучаясысь ӧлӧдан да найӧс бырӧдан ӧтувъя канму системалӧн Коми республиканскӧй системаувса юрнуӧдысьясӧс тӧдмӧдан системаяс (водзӧ – РСЧС-са Коми республиканскӧй системаув);
4) муниципальнӧй юкӧнъясса олысьясӧс тӧдмӧдан да налы юӧртан системаяс;
5) лёктор вайны вермысь объектъясӧс, организацияясӧс, кодъяс уджӧдӧны ӧпасносьт серти I да II классъяса ӧпаснӧй производственнӧй объектъяс, радиация боксянь торйӧн ёна да ядернӧя торйӧн ёна ӧпаснӧй производствояс да объектъяс, вывті ёна ӧпаснӧй гидротехническӧй сооружениеяс да ёна ӧпаснӧй гидротехническӧй сооружениеяс (водзӧ – лёктор вайны вермысь да ӧпаснӧй производственнӧй объектъяс), тӧдмӧдан локальнӧй системаяс (водзӧ – ТЛС);
6) объектъяс вылын тӧдмӧдан системаяс, кутшӧмъясӧс пыртӧма войтырӧс дорйӧм серти категорияясӧ да кодъяс водзӧ уджалӧны военнӧй кадӧ, сы лыдын пӧжар дырйи йӧзӧс тӧдмӧдан да найӧс эвакуируйтӧмӧн веськӧдлан системаяс подув вылын;
7) Россия Федерацияса электросвязьлӧн ӧтувъя везса, ведомствоса связь везъясса средствояслӧн, радио-, проводнӧй да телевизионнӧй вещание везъяслӧн да средствояслӧн, сотӧвӧй (подвижнӧй радиотелефоннӧй связь) да кабельнӧй телевидение операторъяслӧн везъяслӧн комплексъяс, а сідзжӧ Коми Республика мутасын меститчысь организацияяслысь, асэмбур формаяс вылӧ видзӧдтӧг, юӧр ыстан мукӧд техническӧй средство.
7. Олысьясӧс тӧдмӧдан да налы юӧртан став тшупӧда системалысь оборудованиесӧ колӧ йитны техническӧя да программнӧя.
8. Коми Республикаса олысьясӧс тӧдмӧдан да налы юӧртан системалӧн шӧр могӧн лоӧ Коми Республикаса Веськӧдлан котырлӧн веськӧдлан пунктъяссянь тӧдмӧдан сигналъяссӧ да юӧрсӧ:
1) войтырӧс дорйӧмӧн да РСЧС-са Коми республиканскӧй системаулӧн юрнуӧдысьяслы сетӧм;
2) Россияса МЧС-лӧн Коми Республикаын медшӧр веськӧдланінӧ сетӧм;
3) органъясӧ сетӧм, кодъясӧс Коми Республикаын меставывса асвеськӧдлан органъяс бердын торйӧн уполномочитӧма збыльмӧдны неминучаясысь олысьясӧс да мутасъяс видзан да войтырӧс доръян юкӧнын могъяс;
4) муниципальнӧй юкӧнъясса ӧтувъя дежурно-диспетчерскӧй службаясӧ сетӧм (водзӧ – ӦДДС);
5) РСЧС-са Коми республиканскӧй системаувлӧн да войтырӧс доръян торйӧн дасьтӧм вынъяслы сетӧм, кодъяс колӧны да кодъясӧс корӧны (кыскӧны) ӧлӧдны Коми Республика мутасын неминучаясысь да бырӧдны найӧс;
6) организацияяслӧн дежурно-диспетчерскӧй службаясӧ сетӧм, кодъяс вӧдитчӧны лёктор вайны вермысь да ӧпаснӧй производственнӧй объектъясӧн;
7) олысьяслы, кодъяс олӧны Коми Республика мутасын сетӧм.
9. Сы могысь, медым олысьяслы сетны тӧдмӧдан сигналъяссӧ да юӧрсӧ, вӧдитчӧны:
1) электрическӧй да электроннӧй сиренаяслӧн везъясӧн;
2) эфирнӧй да кабельнӧй аналогӧвӧй да цифрӧвӧй теле- да радиовещание везъясӧн;
3) поводнӧй радиовещание везъясӧн;
4) ывласа громкоговоритель везъясӧн;
5) сотӧвӧй (подвижнӧй радиотелефоннӧй) связь везъясӧн;
6) ӧтув вӧдитчан связь везъясӧн;
7) мобильнӧй (нуан да новлӧдлан) тӧдмӧдан средствояс, организацияяслысь торъя автомашинаяс пыртӧмӧн, кутшӧмъясӧс могмӧдӧма сёрни гораммӧдан устройствоясӧн;
8) вӧдитчысьӧс тӧдмӧдан функцияа торъя мобильнӧй приложениеясӧн;
9) “Ӧтуввез” юӧртан да телекоммуникация везйӧн – веб-сайтъясӧн, мессенджеръясӧн, социальнӧй везъясӧн.
